
  «ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2020 ԹՎԱԿԱՆԻ  ՀՈՒՆՎԱՐԻ 30-Ի N 102-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ

Իրավական ակտի ընդունման անհրաժեշտությունը.
«Հայաստանի Հանրապետության կառավարության 2020 թվականի  հունվարի 30-ի N 102-Ն որոշման մեջ փոփոխություն կատարելու մասին» Հայաստանի Հանրապետության կառավարության որոշման նախագծի ընդունումը (այսուհետ նաև՝ Նախագիծ) պայմանավորված է «Հանրային ծառայության մասին» օրենքում փոփոխություններ և լրացումներ կատարելու մասին» ՀՕ N 51-Ն օրենքով (այսուհետ նաև՝ Օրենք) «Հանրային ծառայության մասին» օրենքի՝ հայտարարագրման գործող համակարգում կատարված էական փոփոխություններով: 
Ընթացիկ իրավիճակը և խնդիրները.
Հայաստանի Հանրապետության կառավարության կողմից 2020 թվականի հունվարի 30-ին ընդունվել է «Հայտարարատու պաշտոնատար անձի գույքի, եկամուտների և շահերի, նրա ընտանիքի անդամների գույքի և եկամուտների տարեկան հայտարարագրի ու հայտարարատու պաշտոնատար անձի՝ պաշտոնեական պարտականություններն ստանձնելու կամ պաշտոնեական պարտականությունները դադարեցնելու օրվա դրությամբ առկա գույքի, եկամուտների և շահերի, նրա ընտանիքի անդամների գույքի և եկամուտների հայտարարագրի օրինակելի ձևերը սահմանելու և Հայաստանի Հանրապետության կառավարության 2011 թվականի դեկտեմբերի 15-ի N 1819-Ն որոշումն ուժը կորցրած ճանաչելու մասին» որոշումը:
Սույն որոշմամբ սահմանվել են «Հանրային ծառայության մասին» օրենքի իմաստով հայտարարատու պաշտոնյա հանդիսացող անձի և նրա ընտանիքի անդամների կողմից ներկայացվող գույքի, եկամուտների և շահերի հայտարարագրերի ձևերը։ 2020 թվականի հունվարի 30-ի նշված որոշումն արտացոլում էր «Հանրային ծառայության մասին» օրենքի համապատասխան գլխով հայտարարագրերին ներկայացվող պահանջները և ներառում էր հայտարարագրում ներառվող ամբողջ տեղեկատվությունը։ Սակայն, 2021 թվականի հունվարի 19-ին Ազգային ժողովի կողմից երկրորդ ընթերցմամբ և ամբողջապես ընդունվել է «Հանրային ծառայության մասին» օրենքում փոփոխություններ և լրացումներ կատարելու մասին» օրենքը, որն ուժի մեջ է մտել 2021 թվականի փետրվարի 17-ին։ Օրենքի ընդունումը բխում էր Հայաստանի Հանրապետության կառավարության 2019 թվականի հոկտեմբերի 3-ի «Հայաստանի Հանրապետության հակակոռուպցիոն ռազմավարությունը և դրա իրականացման 2019-2022 թվականների միջոցառումների ծրագիրը հաստատելու մասին» N 1332-Ն որոշմամբ (այսուհետ  նաև՝ Հակակոռուպցիոն ռազմավարություն) նախանշված կոռուպցիայի դեմ պայքարի ռազմավարական ուղղություններից։ Օրենքով ամբողջովին վերանայվել են հայտարարագրման ինստիտուտը կարգավորող՝ «Հանրային ծառայության մասին» օրենքի 6-րդ գլխի դրույթները։ 
Մասնավորապես՝ Օրենքով ներդրվել է նոր՝ ծախսերի հայտարարագրման ինստիտուտը։ «Հանրային ծառայության մասին» օրենքի 40.1-րդ հոդվածով սահմանվել են հայտարարագրման ենթակա ծախսերի տեսակները, ծախսերի հայտարարագրման դեպքում ներկայացվող տեղեկատվությունը և այլն։ Ծախսերի հայտարարագրի ներդրմամբ պայմանավորված՝ վերանայվել է «Հանրային ծառայության մասին» օրենքի 6-րդ գլխի վերնագիրը, ինչպես նաև սույն գլխի այլ կարգավորումներ։ Օրենքով վերանայվել է գույքի հայտարարագրերի բովանդակությունը: Վերանայվել է թանկարժեք գույքի դրամական շեմը: Սահմանվել է, որ թանկարժեք գույք է հանդիսանում չորս միլիոն Հայաստանի Հանրապետության դրամը  կամ ավելի բարձր արժեք ունեցող ցանկացած գույքը:  Ներդրվել է փաստացի տիրապետվող գույքի, հայտարարատուի անունից, օգտին կամ հաշվին ձեռք բերված, երրորդ անձի սեփականության իրավունքով պատկանող գույքի, ինչպես նաև այն գույքի հայտարարագրման պահանջ, որից փաստացի օգուտ է ստանում կամ տնօրինում է հայտարարատուն: Օրենքի 40-րդ հոդվածի համաձայն՝ փաստացի տիրապետվող գույք է համարվում հայտարարատուին սեփականության իրավունքով չպատկանող, բայց նրա կողմից հաշվետու ժամանակահատվածում 90 և ավելի օր փաստացի տիրապետվող կամ օգտագործվող (անկախ նշված իրավունքների պետական գրանցումից) անշարժ գույքը, տրանսպորտի միջոցը (բացառությամբ աշխատանքային (ծառայողական) հարաբերությունների արդյունքում անձի տիրապետմանը հանձնված անշարժ գույքի, տրանսպորտի միջոցի), թանկարժեք գույքը: Ընդլայնվել է գույքի հայտարարագրման ժամանակ ներկայացվող տեղեկատվության շրջանակը: Տեղեկատվություն է ներկայացվում նաև անշարժ գույքի, տրանսպորտային միջոցի, արժեթղթերի ձեռքբերման գործարքի արժեքի, գործարքի մյուս կողմի վերաբերյալ, ինչպես նաև սահմանվել է բանկային ավանդի և բանկային հաշվի վերաբերյալ համապատասխան տեղեկատվություն ներկայացնելու պահանջ: Օրենքով հստակեցվել է նաև հայտարարագրման ենթակա եկամուտների տեսակները: Վերանայվել է եկամտի հայտարարագրում ներկայացվող տեղեկատվության շրջանակը: Փոփոխությունների են ենթարկվել նաև շահերի հայտարարագրման որոշ կարգավորումներ և այլն:  
Հաշվի առնելով այն հանգամանքը, որ «Հանրային ծառայության մասին» օրենքի 34-րդ հոդվածի 13-րդ մասի համաձայն՝ հայտարարագրի ձևանմուշը սահմանում է Կառավարությունը` առաջարկվում է վերանայել Հայաստանի Հանրապետության կառավարության 2020 թվականի հունվարի 30-ի N 102-Ն որոշումը։

Առաջարկվող կարգավորման բնույթը.
[bookmark: _GoBack]Հաշվի առնելով վերոգրյալը՝ Նախագծով առաջարկվում է Հայաստանի Հանրապետության կառավարության 2020 թվականի հունվարի 30-ի N 102-Ն որոշման մեջ կատարել համապատասխան փոփոխություններ։ Մասնավորապես, առաջարկվում է խմբագրել որոշումը՝ այն համապատասխանեցնելով Օրենքով սահմանված կարգավորումներին՝ ներառելով նոր ներդրված ինստիտուտները։ Ընդ որում, հաշվի առնելով փոփոխությունների լայնածավալ բնույթը, նպատակահարմար է որոշումը շարադրել նոր խմբագրությամբ: Բացի այդ՝ Նախագծի անցումային դրույթներով սահմանվում է, որ Նախագիծն ուժի մեջ է մտնելու 2021 թվականի հունիսի 1-ից: Սա պայմանավորված է մի քանի հանգամանքներով.
նախ, հարկ է նշել, որ «Հանրային ծառայության մասին» օրենքում փոփոխություններ և լրացումներ կատարելու մասին» օրենքն ընդունվել է  2021 թվականի հունվարի 19-ին և ուժի մեջ է մտել 2021 թվականի փետրվարի 17-ին: Սույն Նախագծից բխող՝ հայտարարագրման էլեկտրոնային համակարգի վերափոխման աշխատանքներն իրականացնելու և հայտարարագրման ամբողջական համակարգ ներդնելու տեսանկյունից Նախագծի անցումային դրույթներով սահմանվել է այնպիսի ժամկետ, որը հնարավորություն կտա լիարժեքորեն իրականացնելու նշված աշխատանքները: Մյուս կողմից, հարկ է նշել, որ «Հանրային ծառայության մասին» օրենքի համաձայն՝ հայտարարատու անձինք 2020 թվականի տարեկան հայտարարագրերը ներկայացնելու են մինչև մայիսի 31-ը: Ընդ որում, 2020 թվականի տարեկան հայտարարագրերը ներկայացվելու են Հայաստանի Հանրապետության կառավարության 2020 թվականի  հունվարի 30-ի N 102-Ն որոշման՝ գործող խմբագրությամբ սահմանված կարգով: Նշվածը բխում է «Հանրային ծառայության մասին» օրենքում փոփոխություններ և լրացումներ կատարելու մասին» ՀՕ N 51-Ն օրենքի անցումային դրույթներից, մասնավորապես՝ օրենքի ուժի մեջ մտնելու ժամկետների վերաբերյալ առկա կարգավորումներից: Ինչպես արդեն նշվել է՝ Օրենքն ուժի մեջ է մտել, 2021 թվականի փետրվարի 17-ին: «Նորմատիվ իրավական ակտերի մասին» օրենքի համաձայն՝ նորմատիվ իրավական ակտի գործողությունը տարածվում է դրա ուժի մեջ մտնելուց հետո գործող հարաբերությունների վրա, եթե այլ բան նախատեսված չէ Սահմանադրությամբ, օրենքով կամ տվյալ նորմատիվ իրավական ակտով: Օրենքի անցումային դրույթներով վերջինիս գործունեության հետադարձ ուժի մասին կարգավորումները քննարկվող մասով բացակայում են: Հարկ է նաև ընդգծել, որ Նախագծի անցումային դրույթով սահմանված ժամկետը հստակորեն կլուծի հայտարարատու պաշտոնատար անձանց կողմից պաշտոնի ստանձնման և դադարեցման հայտարարագրերի ներկայացման հետ կապված իրավահարաբերությունները: Ուստի, վերոգրյալի հաշվառմամբ, ինչպես նաև հնարավոր տարընկալումները բացառելու անհրաժեշտությամբ պայմանավորված՝ Նախագծի անցումային դրույթով սահմանվել է, որ վերջինս կգործի 2021 թվականի հունիսի 1-ից: 
Նախագծերի ընդունման կապակցությամբ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին.
Հարկ է նշել, որ «Հայաստանի Հանրապետության կառավարության 2020 թվականի հունվարի 30-ի N 102-Ն որոշման մեջ փոփոխություն կատարելու մասին» Հայաստանի Հանրապետության կառավարության որոշման ընդունմամբ պայմանավորված առաջանում է լրացուցիչ ֆինանսական միջոցների տրամադրման անհրաժեշտություն: Նշվածը պայմանավորված է այն հանգամանքով, որ «Հանրային ծառայության մասին» օրենքի 38-րդ հոդվածի համաձայն՝ հայտարարագիրը լրացվում և ներկայացվում է էլեկտրոնային եղանակով: Հայտարարագիրը ոչ էլեկտրոնային եղանակով (թղթային) կարող է ներկայացվել Կոռուպցիայի կանխարգելման հանձնաժողովի սահմանած բացառիկ դեպքերում:  Նշված կարգավորման համատեքստում՝ Հանձնաժողովի 2020 թվականի նոյեմբերի 12-ի N 04-Ն որոշմամբ սահմանվել է, որ Հայտարարագիրը ներկայացվում է միայն առցանց՝ էլեկտրոնային եղանակով: Ընդ որում, Հայտարարագիրը ոչ էլեկտրոնային (թղթային) եղանակով կարող է լրացվել և ներկայացվել Հանձնաժողովի սահմանած բացառիկ դեպքերում՝ պայմանավորված հայտարարատուի՝ հայտարարագրման էլեկտրոնային համակարգին հասանելիություն ստանալու անհնարինության հանգամանքով: Պաշտոնատար անձի կողմից հայտարարագրերը ներկայացվում են համապատասխան էլեկտրոնային հարթակում անհրաժեշտ տեղեկատվության լրացմամբ: Հայտարարագրերի պահպանման, հրապարակման գործընթացը ևս  իրականացվում է էլեկտրոնային համակարգի միջոցով: Նշվածով պայմանավորված, հայտարարագրերի առկա ձևանմուշներում իրականացվելիք փոփոխություններն իրենցից ենթադրում են Էլեկտրոնային համակարգի վերափոխման անհրաժեշտություն: Մասնավորապես, անհրաժեշտ է թարմացնել էլեկտրոնային համակարգում մուտքագրման, հրապարակման ենթակա տեղեկատվության շրջանակը և իրականացնել էլեկտրոնային համակարգի՝ Օրենքի փոփոխություններով պայմանավորված արդիականացման այլ աշխատանքներ: Նշված աշխատանքների իրականացումը կառաջացնի շուրջ 7 միլիոն ՀՀ դրամի շրջանակներում լրացուցիչ ֆինանսական միջոցների ներգրավման անհրաժեշտություն:     

Նախագծի մշակման գործընթացում ներգրավված ինստիտուտները և անձինք.
Նախագիծը մշակվել է Հայաստանի Հանրապետության արդարադատության նախարարության և Կոռուպցիայի կանխարգելման հանձնաժողովի կողմից: 

Ակնկալվող արդյունքը. 
Նախագծի ընդունմամբ ակնկալվում է ապահովել Հայաստանի Հանրապետության կառավարության 2020 թվականի  հունվարի 30-ի N 102-Ն որոշման համապատասխանությունը «Հանրային ծառայության մասին» օրենքում փոփոխություններ և լրացումներ կատարելու մասին» ՀՕ N 51-Ն օրենքով հայտարարագրերի համակարգում իրականացված փոփոխություններին: 

